
युग परिवर्तन—प्रज्ञावतरण
*******

तत्वदर्शी मनीषियों ने अब से लेकर सन् 2000 तक के समय को युग संधि की प्रभात बेला कहा है। इसमें तमिस्रा का समापन और नव-जीवन का प्रकाश, ऊर्जा का व्यापक-विस्तार होना है। मनुष्य ने अवांछनीयता को अपनाकर वातावरण को हर दृष्टि से विषाक्त कर दिया है। असीम प्रजनन, वायु प्रदूषण, युद्धोन्माद, अनीति का प्रचलन जैसे अनेक कारणों ने मनुष्य के समक्ष सामूहिक आत्महत्या जैसी परिस्थितियां खड़ी कर दी हैं। व्यक्ति और समाज को अगणित समस्याओं विपदाओं विभीषिकाओं में, साधन-सुविधाओं की कमी न होने पर भी ऐसे दल-दल में फंसा दिया है, जिससे त्राण दिखता नहीं। ऐसे समय में स्रष्टा ही बागडोर अपने हाथ में संभालते और ‘‘यदा-यदा हि धर्मस्य......’’ वाला कथन पूरा करते हैं। इन दिनों ठीक वही समय है। प्रस्तुत आस्था संकट को निरस्त एवं उज्ज्वल भविष्य का निर्धारण करने के लिए स्रष्टा की गलाई-ढलाई प्रक्रिया बहुत तेजी से चल पड़ी है। इसी अदृश्य युगान्तरीय चेतना का नाम प्रज्ञा अभियान है। अदूरदर्शी अवांछनीयता के इस माहौल को महा प्रज्ञा ही हटा सकेगी। उसी को परोक्ष से प्रत्यक्ष होते इन दिनों देखा जा सकता है। युग परिवर्तन की प्रक्रिया ‘प्रज्ञावतार’ के रूप में सम्पन्न होगी।
अवतार अदृश्य प्रवाह को कहते हैं। उसे दृश्य प्रत्यक्ष कर दिखाने में अग्रदूत की भूमिका प्रमुख होती हैं। वे आंधी में उमड़ने वाले, तिनके-पत्तों की तरह नगण्य होते हुए भी आकाश चूमते और घुड़-दौड़ जैसी उड़ान भरते दिखते हैं। रीछ-वानर, ग्वाल-बाल, बौद्ध-भिक्षु, सत्याग्रही ऐसी ही भूमिका निभाते हैं। इन दिनों प्रज्ञा-पुत्रों का एक विशालकाय समुदाय उसी निर्धारण में निरत हैं। प्रगति आशातीत हो रही है। युग अवतरण का लक्ष्य पूरा होने की सुनिश्चित सम्भावना है। गंगा धरती पर उतरने का निश्चय कर चुकी हैं। भागीरथों को श्रेय मिल रहा है। हनुमान, अर्जुन जैसी भूमिका, युगधर्म पहचानने वाले अग्रिम पंक्ति में खड़े होकर निभा रहे हैं। संक्षेप में यही है— युगान्तरीय चेतना की परोक्ष प्रक्रिया जिसे प्रज्ञा अभियान द्वारा प्रत्यक्ष कर दिखाया जा रहा है।
इन दिनों अवांछनीय की तमिस्रा के विनाश और सर्वतोमुखी शालीनता के अभिवर्धन का दुहरा कार्य साथ-साथ सम्पन्न होगा। लोक मानस के परिष्कार और सत्प्रवृत्ति संवर्धन की गतिविधियां तीव्र होने जा रही है। नैतिक, बौद्धिक और सामाजिक क्रान्ति की तैयारी चल रही है। व्यक्ति, परिवार और समाज को सतयुगी ढांचे में ढालने के लिए सशक्त प्रयोग चल रहे हैं। अगले दिन समझदारी, ईमानदारी और जिम्मेदारी के होंगे। एकता, समता और सुव्यवस्था के आदर्श अपनाये जायेंगे। ‘वसुधैव कुटुम्बकम्’ और ‘आत्मवत् सर्वभूतेषु’ की नीति अपनाने के लिए जन-जन को बोधित करने वाला प्रज्ञा युग अब दूर नहीं है। इस बीच ध्वंस और निर्माण की दोनों ही प्रवृत्तियां अपने चरम पराक्रम का परिचय देंगी। अनौचित्य पद दलित होगा और विवेक को सिंहासनारूढ़ होते देखा जायेगा।
प्रज्ञा अभियान एक अदृश्य प्रवाह है, उसके सूत्र संचालन का उत्तरदायित्व प्रज्ञा परिवार वहन कर रहा है। युगशक्ति- आद्यशक्ति महाप्रज्ञा गायत्री की जन-जन का मन हुलसाने वाली सामयिक भूमिका कोई भी विचारवान् आंखें खोलकर देख सकता है। उदाहरण के लिए उसके सूत्र संचालक का व्यक्तित्व, कर्तृत्व, प्रभाव और प्रयास का स्तर देखते हुए यह समझा जा सकता है कि हनुमान ने किस आधार पर पर्वत उखाड़ा और समुद्र लांघा था। माता जी और गुरुदेव का युग्म इन दिनों वशिष्ठ-अरुन्धती, मनु-शतरूपा, रामकृष्ण-शारदा माता जैसी भूमिका निभा रहा है। उन्हें प्रखर प्रज्ञा और सजल श्रद्धा का समन्वय माना जाता है। जो उनके जितना निकट आता है, वह उतना ही अधिक प्रभावित होता जाता है। यही कारण है कि प्रायः बीस लाख व्यक्ति उनके संकेत निर्देशों का अनुगमन कर रहे हैं, और लाखों के एक घण्टा समय तथा दस पैसा अनुदान के इस प्रयास को अग्रगामी बनाने में आश्चर्य-जनक योगदान दिया है। लोक चेतना को उच्चस्तरीय प्रवाह में नियोजित करने का यह अपने ढंग का अनोखा प्रयोग है। उसे निर्धारणों और फलितार्थों की दृष्टि से अद्भुत, अनुपम और अभूतपूर्व कहा जाय तो अत्युक्ति न होगी।
प्रज्ञा अभियान के तीन पक्ष हैं— (1) धर्म तंत्र से लोक-शिक्षण (2) तीर्थ-परम्परा का पुनर्जीवन (3) अध्यात्म और विज्ञान का समन्वय। इन तीनों को त्रिवेणी संगम की तरह समझा जा सकता है, जिसके अवगाहन करने से संसार को कायाकल्प जैसा लाभ मिलने कि सुनिश्चित संभावना है।
----***----

धर्मतंत्र से लोक शिक्षण का बीस सूत्री कार्यक्रम
*******

यह संसार जड़ और चेतन से मिलकर बना है। भौतिक क्षेत्र की सुरक्षा, व्यवस्था, प्रगति एवं समृद्धि का उत्तरदायित्व राजतंत्र सम्भालता है और चेतना को उत्कृष्ट चिन्तन, आदर्श चरित्र तथा सहकारी सद् व्यवहार के लिए प्रशिक्षित करने की जिम्मेदारी धर्म-तंत्र के कन्धे पर आती है। इसीलिए राजतंत्र और धर्मतंत्र की गरिमा- महिमा को समतुल्य माना गया है। राजतंत्र को सम्भालने के लिए कितनी ही प्रतिभाएं कार्यरत रहती हैं किन्तु इसे दुर्भाग्य की कहना चाहिए कि धर्मतंत्र के दूरगामी परिणामों पर ध्यान न दिये जाने, उपेक्षा बरते जाने से उस क्षेत्र पर निहित स्वार्थों का आधिपत्य हो गया। भ्रांतियां विकृतियां घुस पड़ीं। फलतः वह उपहास-तिरस्कार का भाजन बना और उपयोगिता गंवा बैठा। इस कारण व्यक्ति और समाज को असीम हानि सहनी पड़ी। दृष्टिकोण में निकृष्टता भर जाने से साधनों का दुरुपयोग हुआ और परिस्थिति वह बन गई, जिसमें हम सब व्यथा पूर्वक रहते और अनेकानेक कष्ट-संकट सहते हैं।
धर्मतंत्र का पुनरुत्थान समय की सबसे बड़ी मांग है। व्यक्तित्वों का स्तर उसी आधार पर परिष्कृत हो सकता है। इसके बिना सुख-शांति का आधार ही नहीं बनता। सम्पदा-चतुरता, सर्प को दूध पिलाने पर विष बढ़ने की तरह उल्टे दुष्परिणाम उत्पन्न करती है। दुर्मतिजन्य दुर्गति को सुधारना है, तो उलटे को उलट कर सीधा करना होगा यही प्रज्ञा अभियान के अंतर्गत किया भी जा रहा है।
स्वतंत्रता संग्राम में सन् 30 से 47 का निरन्तर कार्यरत रहने बार-बार जेल जाने के उपरान्त पू. गुरुदेव ने इसी क्षेत्र में प्रवेश किया। गायत्री पुरश्चरणों की लम्बी तपश्चर्या से आत्म-बल बढ़ाया। गायत्री तपोभूमि मथुरा की स्थापना की। सहस्रकुण्डी गायत्री महायज्ञ का आयोजन करके देश भर के प्रगतिशील धर्मप्रेमियों को एकत्रित किया और सुनियोजित ढंग से धर्मतन्त्र से लोक शिक्षण का व्यापक कार्यक्रम चलाया।
अभी भी भारत की जनगणना में 60 लाख धर्मजीवी हैं। उनका निर्वाह व्यय जनता वहन करती है। तीर्थ यात्रा, पूजा-अर्चा, कर्मकाण्ड कथा, कीर्तन, मन्दिर, मठ आदि पर हर वर्ष अरबों की सम्पदा खर्च होती है। असंख्यों का चिन्तन एवं समय इस निमित्त नियोजित रहता है। गये गुजरे जमाने में भी धर्मतंत्र के हाथों प्रचुर साधन हैं। 7 लाख गांवों के नव निर्माण में यदि उपरोक्त जन शक्ति एवं धन शक्ति का नियोजन हो सका होता तो वह गई-गुजरी स्थिति न रहती, जो आज दृष्टिगोचर हो रही है।
पू. गुरुदेव ने इसे सुधारने का प्रयत्न तो भरपूर किया, पर उसमें निहित स्वार्थों के अवरोध ने सफलता नहीं मिलने दी। अस्तु उन्होंने नये सिरे से धर्म तन्त्र का स्वरूप निखारने तथा उसे नव सृजन में नियोजित करने का व्रत लिया और उसे उत्साहवर्धक स्तर तक आगे बढ़ाया है।
इन दिनों देश भर में 2400 प्रज्ञापीठें बनीं हैं, जिनके द्वारा अपने-अपने क्षेत्र में युगान्तरीय चेतना का विस्तार का भाव भरा प्रयास किया जाता है। इन सभी में युगशिल्पी, प्रशिक्षित पुरोहितों की नियुक्ति की गई है। जो अपने-अपने निर्धारण कार्य क्षेत्र में नियमित रूप से जन-जागरण की पंच सूत्री योजना चलाते हैं। (1) हर शिक्षित को प्रज्ञा-साहित्य नियमित बिना मूल्य पढ़ाने वापिस लेने की स्वाध्याय प्रक्रिया (2) स्लाइड प्रोजेक्टर और टेपरिकॉर्डर के द्वारा हर गली मुहल्ले में युग चेतना का आलोक वितरण-सत्संग (3) दीवारों पर आदर्श वाक्यों का लेखन तथा घरों को प्रेरणाप्रद वाक्यों से कलेण्डरों की तरह सजाना। (4) जन्म दिवसोत्सवों को पर्व संस्कारों तथा प्रज्ञा आयोजनों के माध्यम से नव युग की विचारणा से जन-जन को अवगत अनुप्राणित करना (5) एक घण्टा समय और दस पैसा नित्य देकर अपने-अपने क्षेत्र में सत्प्रवृत्ति संवर्धन में योगदान देने वाले प्रज्ञा परिजनों की संख्या बढ़ाना। इस पंच सूत्री योजना के आधार पर जन सम्पर्क बढ़ा और जन समर्थन तथा जन सहयोग मिला है। यही है प्रज्ञा अभियान की धर्मतंत्र से लोक शिक्षण प्रक्रिया की सफलता का रहस्य।
बिना इमारत के छोटे प्रज्ञा संस्थान स्वाध्याय मण्डलों के रूप में गठित किये गये हैं। उनकी संख्या इन दिनों 10 हजार के लगभग है। लक्ष्य 24 हजार की स्थापना का है। प्रत्येक स्वाध्याय मण्डल के 30 सदस्य होते हैं और वे मिल-जुल कर उपरोक्त पंच सूत्री योजना द्वारा नव जागरण की युग परिवर्तन की प्रक्रिया में अपने-अपने ढंग से निरत रहते हैं।
धर्म के वास्तविक स्वरूप से जन-जन को अवगत कराने के लिए भारतीय धर्म शास्त्रों में से वेद, शास्त्र, स्मृति गीता पुराण आदि प्रायः प्रत्येक का अनुदान एवं प्रकाशन किया गया है। मिशन की सात पत्रिकाएं छपती हैं, जिनके ग्राहक पाठकों की संख्या 10 लाख तक पहुंचती है। प्रज्ञा साहित्य की सहस्रों छोटी-छोटी पुस्तकें छपी हैं। अत्यन्त सस्ते प्रज्ञा फोल्डर आदर्श वाक्य तथा स्टीकर जन-जन का मन झकझोर रहे हैं। पुरातन अठारह पुराणों की तरह उन्नीसवां पुराण ‘प्रज्ञा पुराण’ लिखा गया है, इसमें पुरातन कथा प्रसंगों के माध्यम से युग समस्याओं का समाधान प्रस्तुत किया गया है। अभी एक खण्ड छपा है, अगले दिनों 19 खण्ड और छपेंगे।
घर-घर अलख जगाने और युग चेतना ने अवगत अनुप्राणित करने की प्रक्रिया प्रायः एक लाख प्रज्ञापुत्र निरन्तर सम्पन्न करते हैं। प्रयास का सत्परिणाम हाथों हाथ सामने आता है।
जैसे-जैसे प्रज्ञा पीठों तथा स्वाध्याय मण्डलों में समर्थता बढ़ती है, वैसे-वैसे उन्हें सृजनात्मक और सुधारात्मक स्तर की सेवा साधना में जुटा दिया जाता है। इस सन्दर्भ में जिन कार्यों को प्राथमिकता दी जा रही है, वे यह हैं— (1) निरक्षरता मिटाने के लिए पुरुषों की रात्रि पाठशालाएं तथा महिलाओं की अपराह्न शालाएं सर्वत्र स्थापित करना। (2) स्कूली छात्रों के लिए उनकी सुविधा के समय पर पाठ्यक्रम परिपक्व करने की निःशुल्क शिक्षण व्यवस्था बनाना। साथ-साथ सुसंस्कारिता संवर्धन का गहरा समावेश करना। (3) सामूहिक श्रमदान से स्वच्छता आन्दोलन चलाना। मल-मूत्र, कूड़े-करकट को खाद के रूप में बदलने का विशेष प्रबन्ध करना। (4) व्यायाम शालाओं की स्थापना, खेल-कूदों को प्रोत्साहन, फर्स्टएड, स्काउटिंग, रोगी-परिचर्या, धात्री विद्या एवं शिशु पोषण के सत्र चलाना। (5) वृक्षारोपण, हरीतिमा संवर्धन, घरों में पुष्प वाटिका, शाक-वाटिका लगाने तथा तुलसी के पौधे आंगन में लगाकर हरीतिमा देवालयों की स्थापना। (6) सहकारी गृह-उद्योग का विस्तार। (7) नशा-निवारण (8) जाति-पांति के आधार पर ऊंच-नीच, पर्दा-प्रथा, मृतक भोज भिक्षा-व्यवसाय तथा दहेज प्रदर्शन, अपव्यय जैसी कुरीतियों का उन्मूलन। (9) फैशन, जेवर, दुर्व्यसन, अपव्ययों का विरोध, अल्प बचत के लिए प्रोत्साहन (10) बहु प्रजनन की हानियों से जन-जन को अवगत कराने, छोटे परिवार रखने के लिए लोक शिक्षण। यह दस सूत्री कार्यक्रम सभी प्रज्ञा पीठों और स्वाध्याय मंडलों द्वारा क्रियान्वित किये जा रहे हैं। जैसे-जैसे समर्थता बढ़ती जायेगी वैसे-वैसे वे अनेकानेक कार्य हाथ में लिए जाते रहेंगे, जिनके द्वारा लोकमानस का परिष्कार और सत्प्रवृत्ति संवर्धन का लक्ष्य पूरा हो सके। (1) जन-जीवन की हर समस्या का आदर्शवादी समाधान प्रस्तुत करने वाला प्रज्ञा-साहित्य देश की हर भाषा में छापने की योजना है। (2) फिल्म, नाटक, अभिनय, गायन के माध्यम से लोक चिन्तन को नव सृजन में संलग्न करने की प्रक्रिया भी कार्यान्वित किया जाना है। (3) युग शिल्पियों को बड़ी संख्या में प्रशिक्षित करने, उनके निर्वाह साधन जुटाने तथा विश्व के कोने-कोने में भेजने का सरंजाम भी जुटाया जाना है। (4) इसके लिए हर गांव में छोटे-बड़े प्रज्ञा संस्थान बनाने हैं, जो अपने क्षेत्रों में सर्वतोमुखी प्रगति की गतिविधियों के संचालन के केन्द्र बन सकें। जनरेटर, ट्यूबवैल नर्सरी की तरह अपने अपने क्षेत्रों को हरा भरा प्रगतिशील बना सकें। (5) प्रज्ञा अभियान अभी भारत भूमि तथा हिन्दू-धर्म की परिधि में काम कर रहा है। क्योंकि उसका इसी परिधि में जन्म हुआ है। अगले दिनों इसी आधार पर सभी धर्मों को एक मंच पर एकत्रित किया जायेगा और विश्व के कोने-कोने में धर्म धारणा के साथ अविच्छिन्न रहने वाली शालीनता तथा उदारता को जन-जन के मन-मन में समाविष्ट कराया जायेगा।
यह पंच सूत्री योजना मिशन के तीसरे चरण में सम्पन्न की जायेगी। संक्षेप में (1) जन जागरण की आरंभिक पंच सूत्री योजना। (2) समर्थता आते ही सृजनात्मक और सुधारात्मक कार्यक्रमों की दस सूत्री योजना। (3) परिपक्वता बढ़ने पर विश्वव्यापी परिवर्तन प्रयासों को सम्पन्न करने वाली पंच सूत्री अंतिम प्रक्रिया को व्यापक बनाया जाना है। इस प्रकार युग संधि के बीस वर्षों में क्रमिक गति से बीस कार्यक्रम पूरे करने की समग्र योजना धर्मतंत्र से लोक शिक्षण प्रयोजन की पूर्ति के लिए सम्पन्न की जानी है।
धर्म तंत्र से लोक शिक्षण की गतिविधियां गायत्री तपोभूमि, मथुरा से संचालित होती हैं। उन्हें युग निर्माण योजना नाम से जाना जाता है। पूज्य गुरुदेव वहीं रह कर इस प्रक्रिया को सम्पन्न करते रहे हैं। अब अगले चरण की पूर्ति के लिए वे हरिद्वार आये हैं, और यहां से तीर्थ परम्परा को पुनर्जीवित करना तथा अध्यात्म विज्ञान के समन्वय के दो उच्चस्तरीय युग प्रयोजनों की पूर्ति कर रहे हैं। पूज्य गुरुदेव के मथुरा छोड़ने के उपरान्त वहां का कार्य अनेक गुना बढ़ा है। अब वे हरिद्वार से हिमालय जाने की तैयारी कर रहे हैं। उनका विश्वास है कि इससे किसी कार्य में न तो शिथिलता आने वाली है, न कमी होने की आशंका है, क्योंकि यह समूची प्रक्रिया व्यक्तियों पर अवलम्बित न होकर स्रष्टा की अदृश्य प्रेरणा से संचालित-अनुप्राणित होती हैं।
----***----

तीर्थ परम्परा का पुनर्जीवन
*******

देव संस्कृति की आधारशिला-उद्गम निर्झरिणी तीर्थ परम्परा को समझा जा सकता है। शास्त्रों में उनका असाधारण महात्म्य, महत्व एवं पुण्य-फल बताया गया है। अभी भी उस निमित्त लाखों व्यक्ति खर्चीली यात्रा करते हैं। उनमें जितना समय, श्रम एवं धन नियोजित होता है, उतने में एक पंचवर्षीय योजना भली प्रकार पूरी हो सकती है।
आज उस प्रक्रिया के अन्तर्गत धक्का-मुक्की, भगदड़, गंदगी, जेब कटाई, थकान, निराशा, खीज के अतिरिक्त किसी के पल्ले और कुछ नहीं पड़ता। देव दर्शन स्नान-दान की चिह्न पूजा कर लेने से किसी का समाधान नहीं होता। पर्यटन-पिकनिक तक का मौज मजा भी हाथ नहीं लगता। तब यह सोचने को बाधित होना पड़ता है कि तीर्थ परम्परा मात्र मूढ़ मान्यता ही हैं या उसके पीछे कुछ सार भी है।
इस संदर्भ में उस उद्देश्य एवं निर्धारण को जानना होगा जिसके लिए इस प्रतिपादन और प्रचलन में ऋषियों ने एड़ी-चोटी का पसीना एक किया था। उन दिनों तीर्थ सर्वसाधारण की कान-खीज उतारने एवं नव जीवन प्रदान करने वाले केन्द्र थे। लोग वहां जाते सेनीटोरियम की तरह उलझनों का उपचार करते, आत्म-निर्माण की दृष्टि से उच्चस्तरीय परामर्श पाकर व्रत-लेकर कायाकल्प जैसी मनःस्थिति लेकर वापस लौटते थे। तीर्थ सेवन सर्वसाधारण के लिए सुलभतम साधना एवं योगाभ्यास का ऐसा स्वरूप था, जिसका लाभ वहां पहुंचने और कुछ समय निवास करने वाले हर व्यक्ति को मिलता था।
तीर्थों का दूसरा उद्देश्य था, धर्म क्षेत्र के पुरोहित वानप्रस्थ परिव्राजकों को प्रशिक्षित करके देश के कोने-कोने में भेजना तथा वे सर्वत्र धर्म धारणा के लिए गहरी आस्था बनाये रहने का उत्तरदायित्व वहन कर सके। ऐसे लोग धर्म प्रचार की पद यात्रा पर निकलते थे। बादलों की तरह बरसने सूर्य की तरह ऊर्जा बिखेरते और पवन की तरह चेतना भरते तथा बुहारी लगाते थे।
बुद्ध काल में नालंदा और तक्षशिला जैसे अनेकों विहार, संघाराम अपने प्रयत्नों में प्राण-पण से तल्लीन रहे और तात्कालिक बौद्धिक क्रान्ति को विश्व व्यापी बनाने में पूरी तरह सफल रहे। शंकराचार्य ने इन्हीं प्रयोजनों के लिए चारों धाम की स्थापना की। इससे पूर्व सभी तीर्थ उन्हीं दो प्रयोजनों में निरत रहते और मानवी गरिमा की वरिष्ठता अक्षुण्ण रखने का उत्तरदायित्व पूरी तरह वहन करते थे। उनके तत्वाधान में कुम्भ पर्व जैसी छोटी-बड़ी धर्म संसदें जुड़ती और सामयिक तथा क्षेत्रीय समस्याओं के समाधान निकालती रहती थीं।
तीर्थों में लोग पाप प्रायश्चित के लिए, बच्चों के नामकरण, अन्नप्राशन, मुंडन विद्यारम्भ, दीक्षा, यज्ञोपवीत जैसे संस्कार कराने पहुंचते थे। वानप्रस्थ लेने के लिए तीर्थों को उपयुक्त स्थान माना जाता था। पितरों के अस्थि विसर्जन से लेकर पिण्डदान, तर्पण-श्राद्ध जैसी धर्म प्रक्रियाएं भी वहीं सम्पन्न होती थीं। ऐसे-ऐसे अनेक कारण थे जिनके कारण तीर्थ अपने-अपने क्षेत्रों में धर्मानुशासन बनाये रहने की वैसी ही भूमिका निभाते थे, जैसे कि सरकारी जिले, कमिश्नरी, प्रांत आदि के दफ्तर-अफसर सम्पन्न करते हैं। इस निर्धारण के कारण ही यह देश देव संस्कृति का कर्णधार बना हुआ था। यहां के नागरिक 33 कोटि देवताओं के रूप में विश्व विख्यात थे। यह भूमि स्वर्गादपि गरीयसी थी उसे जगद्गुरु, चक्रवर्ती स्वर्ण-सुमेरु आदि नामों से सम्बोधित—सम्मानित किया जाता था।
उस लुप्तप्राय परम्परा को पुनर्जीवित करने के लिए शान्ति कुंज को गायत्री तीर्थ के रूप में विकसित किया गया है। जिन्हें इमारतों प्रतिमाओं को आंख से देख लेने और नमन-वन्दन कर लेने भर से शांति या प्रेरणा मिलती है, इसके लिए देश के प्रायः सभी प्रमुख तीर्थों की प्रतीक प्रतिमाएं स्थापित की गई हैं, इनके मध्य रुद्राभिषेक का क्रम चलता रहता है। हिमालय अध्यात्म का ध्रुव केन्द्र है। वहां का विशिष्ट वातावरण साधना के लिए महत्वपूर्ण माना गया है। देवात्मा हिमालय के उत्तराखण्ड भाग की एक विशालकाय प्रतिमा गायत्री तीर्थ में स्थापित है। भागीरथ, परशुराम और विश्वामित्र की नव सृजन में पूर्णतः भूमिका रही है। इन तीनों ऋषियों की भव्य प्रतिमाओं की स्थापना है। आद्य शक्ति युगशक्ति महा प्रज्ञा गायत्री का देवालय है। गायत्री मन्त्र के ऋषि विश्वामित्र तथा देवता सविता की प्रतिमाएं भी इस तीर्थ में विद्यमान हैं।
गायत्री तीर्थ में पुरातन उद्देश्य की पूर्ति के लिए सभी कार्यक्रम संक्षिप्त एवं सुनियोजित रीति से चल रहे हैं। कल्पसाधना के नाम से एक महीने के सत्र चलते हैं, जिस में अमृताशन आहार, गंगाजल सेवन, जड़ी-बूटी कल्प, नादयोग, बिन्दुयोग, लय योग की साधना— प्राणायाम, बन्ध-मुद्रा का अभ्यास गायत्री मंत्र का अनुष्ठान, नित्य अग्निहोत्र प्रज्ञा पुराण संकीर्तन, सत्संग-प्रवचन, परामर्श आदि का क्रम चलता है। हर साधक की शारीरिक-मानसिक स्थिति मूर्धन्य चिकित्सकों द्वारा पर्यवेक्षण किया जाता है। तदुपरान्त हर साधक को उसकी भिन्न-स्थिति के अनुरूप भिन्न साधनाएं बताई जाती हैं।
युगशिल्पी सत्र साथ-साथ चलते हैं। जिन में धर्म तंत्र के लोक शिक्षण की समूची प्रक्रिया का अभ्यास कराया जाता है। प्रवचन, संगीत एवं जड़ी-बूटी चिकित्सा प्रशिक्षण सभी को उपलब्ध रहता है। इस प्रशिक्षण प्राप्त करने के उपरान्त उसमें से अधिकांश अपने-अपने कार्य क्षेत्र में धर्म धारणा को प्रखर परिपक्व करने के लिए स्थापित प्रज्ञा-पीठों के माध्यम से आलोक वितरण में संलग्न होते हैं। कुछ चुने हुए धर्म-प्रचारकों को शान्ति कुंज की ओर से चल रहे देश व्यापी पदयात्रा- तीर्थ यात्रा कार्यक्रम पर भेज दिया जाता है। धर्म प्रचारकों की यह टोलियां मार्ग में सम्पर्क साधती और तीन-तीन दिन के प्रज्ञा आयोजन को सम्पन्न करती हैं। इन आयोजनों में असंख्यों व्यक्ति नव जीवन की प्रेरणा और युगांतरीय चेतना से अनुप्राणित होते हैं। बुराइयां छोड़ने और अच्छाइयां ग्रहण करने की व्रतशीलता अपनाने का इन आयोजनों में विशेष कार्यक्रम रहता है।
धर्म प्रचार मण्डलियां अपने साथ युगनिर्माण प्रदर्शनी, युग-संगीत के साधन लाउडस्पीकर जैसे उपकरण तथा कार्यकर्ताओं के वस्त्र-बिस्तर साथ लेकर चलती हैं। इसके लिए जीप गाड़ियों तथा मोटर साइकिलों का उपयोग किया जाता है। इन दिनों 20 जीपों तथा तीन-तीन मोटर साइकिलों के 10 जत्थे कुल मिलाकर 30 तीर्थ यात्रा मण्डलियां उत्तर और मध्य भारत के प्रायः सभी क्षेत्रों की देहाती जनता को नवयुग का संदेश सुनाती और तदनुरूप ढलने-बदलने के लिए प्रोत्साहित करती हैं। हर दिन होने वाले 24 आयोजनों में से प्रत्येक में न्यूनतम एक हजार की औसत उपस्थिति रहती है।
प्रज्ञा परिजन संस्कार कराने, जन्म दिन मनाने श्राद्ध पिण्डदान आदि करने के निमित्त तो गायत्री तीर्थ में आते ही हैं। अब आदर्श विवाहों का विशेष प्रबन्ध भी यहां किया गया है बिना दहेज प्रदर्शन एवं अपव्यय की दृष्टि से नितान्त सस्ती शादियां कराने का यहां विशेष प्रबन्ध किया गया है। इस प्रचलन का प्रभाव देश भर में पड़ेगा और कुरीतियों में प्रमुख खर्चीली देन दहेज वाली शादियों का प्रचलन भी मिटेगा।
गायत्री तीर्थ पुरातन तीर्थ परम्परा को पुनर्जीवित कर रहा है। प्रयत्न यह चल रहा है कि प्रतिष्ठापित प्रज्ञा संस्थानों में से प्रत्येक को युग तीर्थों के रूप में विकसित किया जाय और जन जागृति की महती आवश्यकता को पूरा किया जाय।
----***----

युग निर्माण योजना—निर्धारण एवं दिशाधारा
*******

यह विश्व जड़-चेतन दो भागों में विभक्त है। शरीर, समाज, वैभव आदि सभी को दो भागों में विभाजित देखा जा सकता है। भौतिक क्षेत्र की सुव्यवस्था बनाने की जिम्मेदारी राजतंत्र को उठानी होती है। दूसरा पक्ष चेतना का है। व्यक्तिगत चिंतन, चरित्र एवं व्यवहार की समूची प्रक्रिया चेतना क्षेत्र में विनिर्मित एवं विकसित होती है। व्यक्तित्व या स्तर इसी को कहते हैं। सुसंस्कारिता इस क्षेत्र की सम्पदा है। इसका बीजारोपण, अभिवर्धन, संरक्षण एवं मार्गदर्शन धर्मतंत्र का काम है। संसार की दो ही प्रमुख शक्ति है। भौतिक क्षेत्र को सुनियोजित—समर्थ करने वाली शासन सत्ता—आत्मिक क्षेत्र को सुसंस्कृति—प्रखर करने वाली धर्मसत्ता। सभी जानते हैं कि शासन गड़बड़ाने लगे तो अराजकता फैलेगी और भौतिक क्षेत्र की स्थिरता एवं प्रगति टिक नहीं सकेगी। इसी प्रकार धर्म क्षेत्र लड़खड़ाने लगे, तो चिन्तन के भ्रष्ट और आचरण के दुष्ट होने में देर न लगेगी। फलतः साधन सुविधा का बाहुल्य रहते हुए भी व्यक्ति दुर्मतिग्रस्त होकर दुर्गति के गर्त में उसी प्रकार गिरेगा, जैसा कि इन दिनों विपत्तियों और विभीषिकाओं के कोल्हू में पिसता दीखता है। व्यक्तियों का समूह ही समाज है। व्यक्ति दुर्बल पड़ेगा, तो समाज से संकटों का बढ़ना स्वाभाविक है। राजतंत्र की तरह ही धर्मतंत्र को भी अपने दायित्व सम्भालने में समर्थ होना चाहिए।
राजतंत्र की क्षमता सर्वविदित है। धर्मतंत्र की सामर्थ्य उससे भी बड़ी है, क्योंकि वह लोक-चेतना की उत्कृष्टता को बनाता-बढ़ाता है। जन-मानस यदि सही रहे, तो ही राजतंत्र अपना काम ठीक कर सकता है। अन्यथा पतनोन्मुख प्रवृत्तियों के रहते शासन द्वारा अनुशासन बनाए रहना तथा सुरक्षा, प्रगति, व्यवस्था जैसे उत्तरदायित्व निभा सकना कठिन पड़ेगा।
धर्म क्षेत्र की गरिमा महान है। पुरातन काल में वह सही स्थिति में था, तब सर्वत्र सतयुगी वातावरण था। विशाल भारत के 33 करोड़ नागरिक तैंतीस कोटि देवताओं का सम्मान पाते थे। भारत भूमि को ‘स्वर्गादपि गरीयसी’ का गौरव प्राप्त था। उसे संसार भर में जगद्गुरु की चक्रवर्ती की—स्वर्ण सुमेरु की उपमा-महिमा से अलंकृत किया जाता था। सीमित साधनों में भी व्यक्तित्वों की गरिमा किस प्रकार श्रेयाधिकारी बनती है और धर्मतत्व को उस प्रयोजन में कितनी बड़ी भूमिका रहती है। इसका प्रत्यक्ष प्रतिपादन इतिहासों की साक्षी का अवलोकन किया जा सकता है।
मध्यकाल में अज्ञानान्धकार युग में सामन्ती अराजकता की तरह धर्मतंत्र भी बेतरह लड़खड़ाया और भ्रान्तियों-विकृतियों का केन्द्र बन गया। निहित स्वार्थों की आपा-धापी ने भावुकता का शोषण किया और उनके दोहन का लाभ संवरण न करके भ्रान्तियों-विकृतियों के जंजाल में जकड़ दिया। मूढ़-मान्यताओं और कुरीतियों का जन्म, प्रचलन और विस्तार उसी काल में हुआ। परिणाम सामने हैं। 60 लाख धर्मजीवियों का समुदाय भिक्षा-व्यवसाय चलाता है और चित्र-विचित्र स्तर की भ्रान्तियां, विभूतियों प्रतिगामितायें बिखेरता देखा जाता है। फलतः विज्ञजनों में उनके प्रति अश्रद्धा दिन-दिन बढ़ती देखी जा सकती है।
इतने उपयोगी तंत्र की इतनी दुर्गति, अपने समय का सबसे बड़ा दुर्भाग्य है। उसे भयावह दुर्घटना का नाम दिया जा सकता है। आवश्यकता अनुभव हुई कि इस धर्म तन्त्र को दल-दल से उबारा जाय और उसे पुरातन गरिमा के अनुरूप लोक कल्याण की महति भूमिका निभा सकने की स्थिति में लाया जाय। इसी संकल्प और प्रयास को युग निर्माण योजना के तत्वावधान में कार्यान्वित होते देखा जा सकता है।
धर्म क्या है? उसका वास्तविक स्वरूप जन-जन को बताने के लिए प्रज्ञा अभियान द्वारा सभी धर्म शास्त्रों को, हिन्दी अनुवाद समेत सर्वसुलभ किया है। चारों वेद, 108 उपनिषदें, छहों दर्शन, 20 स्मृतियां, 24 गीतायें, 18 पुराण आदि प्रायः सभी ग्रन्थ सर्वसाधारण के लिए उपलब्ध कराये हैं। सात-सात गांवों को कार्यक्षेत्र बनाकर काम करने वाले 2400 प्रज्ञापीठ देवालय खड़े किए गये हैं। प्रायः 10 हजार पुरोहित प्रशिक्षित करके उन्हें धार्मिक कर्मकाण्डों के माध्यम से धर्मधारणा का तात्विक स्वरूप जन-जन के मन-मन में जगाने के लिए कार्य क्षेत्र में उतारा गया है। वे संस्कार आयोजनों के माध्यम से परिवार गोष्ठियां चलाते और पर्व-त्योहार पर सामूहिक समारोह द्वारा लोक-शिक्षण का प्रयोजन पूरा करते हैं। इन आयोजनों के समय अग्निहोत्र की साक्षी में उपस्थित व्यक्तियों को एक दुर्गुण छोड़ने एवं सद्गुण अपनाने का व्रत ग्रहण करने के लिए प्रोत्साहित-सहमत किया जाता है।
व्यक्ति, परिवार और समाज में फैली हुई अनैतिकताओं, मूढ़ मान्यताओं और कुरीतियों को उखाड़ने तथा उनके स्थान पर दूरदर्शी विवेकशीलता, शालीनता, सद्भावना, सहकारिता जैसी सत्प्रवृत्तियों को—प्रचलन, स्वभाव, आचरण में उतारने के लिए विविध-विध प्रयत्न किए जाते हैं। जहां जैसी आवश्यकता समझी जाती है, वहां मनःस्थिति बदलने तथा परिस्थिति सुधारने के लिए अनेकानेक प्रयत्न किए और चलाए जाते हैं।
वानप्रस्थ परम्परा को पुनर्जीवित करने का नए सिरे से प्रयत्न किया गया है। भारतीय संस्कृति में आधा जीवन भौतिक प्रयोजनों के लिए और आधा परामर्श कृत्यों के लिए निर्धारित है। वानप्रस्थ और संन्यासी, साधु और ब्राह्मण लोक-मंगल प्रयोजनों में निरन्तर संलग्न रहते थे। इसके लिए जन-सम्पर्क साधते, विचार विमर्श करते और आदर्शों के प्रति हर व्यक्ति को आस्थावान बनाते थे। इन दिनों वानप्रस्थ-लोकसेवियों का उत्पादन बन्द हो गया है। अनुभवहीन, वेतनभोगी अवांछनीय प्रवाहों को उलटने में समर्थ नहीं हो पाते। पुरातन काल में यह कार्य पुरोहित वर्ग द्वारा सम्पन्न किया जाता था। अब 60 लाख तथाकथित साधु-बाबा धर्म की चादर ओढ़ कर मुफ्तखोरी अपनाते और भ्रान्तियां बिखेरते भर दीखते हैं। यदि यह समुदाय धर्म-धारणा को जीवन्त रखने में संलग्न रहा होता, तो देश के सात लाख गांवों में से प्रत्येक में वे साढ़े आठ के अनुपात में बंटते और ईसाई पादरियों की तरह किसी लक्ष्य में संलग्न रहकर देश की दशा सुधारते।
एड़ी-चोटी का पसीना एक कर लेने पर भी जब इस समुदाय के सुधरने बदलने का कोई ढंग बनता न दीखा, तो यही निश्चय किया गया कि वानप्रस्थ परम्परा पुनर्जीवित करके नए सिरे से अनुभवी, अपरिग्रही, भावनाशील लोकसेवी तैयार किए जायें। प्रसन्नता की बात है कि यह पुरोहित वर्ग आशातीत संख्या में उभारा और प्रशिक्षित किया गया है। उसे भाषण, संगीत, जड़ी-बूटी-उपचार, नेतृत्व के लिए आवश्यक वरिष्ठता से सम्पन्न करके कार्यक्षेत्र में उतारा गया है। हजारों परिव्राजक, वानप्रस्थ, युगपुरोहितों की आवश्यकता पूरी करते हुए दृष्टिगोचर होते हैं। भविष्य में उनके इतनी बड़ी संख्या में बढ़ने की संभावना है, जिसे संसार भर में फैले हुए ईसाई पादरियों जितना गिना जा सके। इनके माध्यम से देश ही नहीं, समस्त विश्व के कोने-कोने में जन-जन के साथ प्रेरणाप्रद सम्पर्क सधने की पूरी-पूरी आशा है।
दूरदर्शी विवेकशीलता—महाप्रज्ञा—गायत्री का आलोक जन-जन तक पहुंचाने के लिए स्वास्थ्य एवम् सत्संग के दोनों ही माध्यम अपनाए गए हैं। युग समस्याओं का सामयिक समाधान प्रस्तुत करने के लिए प्रज्ञा साहित्य का सृजन करने की दिशा में भारी प्रयास हुआ है। सस्ती आकर्षक एवम् महत्वपूर्ण पुस्तकें पांच सौ से अधिक छपी हैं। अब नई योजना में 40 पैसे मूल्य की फोल्डर पुस्तिकायें विनिर्मित की जा रही हैं। यह रोज एक लिखी जाती है और हिन्दी के अतिरिक्त अनेकानेक भाषाओं में छपती प्रकाशित होती रहती है। एक वर्ष में 360, तीन वर्ष में 2000 वे प्रकाशित होने जा रही है। इनमें युगान्तरीय चेतना का हर पक्ष कूट-कूट कर भरा जा रहा है।
मिशन की कितनी ही मासिक पत्रिकायें प्रकाशित होती हैं। अखण्ड ज्योति, युग निर्माण योजना, प्रज्ञा अभियान यह तीन पत्रिकायें हिन्दी की हैं। इनके अतिरिक्त गुजराती, मराठी, उड़िया, अंग्रेजी, बंगाली में भी इसके संस्करण प्रकाशित होते हैं। अकेली अखण्ड ज्योति ही इन दिनों 1 लाख 35 हजार की संख्या में छपती है। अन्य पत्रिकाओं की सदस्य संख्या उत्साहवर्धक है। इनमें से किसी में भी विज्ञापन नहीं छपते। इन समस्त पत्रिकाओं के ग्राहक तीन लाख के लगभग और पाठक 15 लाख से ऊपर हैं। एक भी अंक ऐसा नहीं होता जिसे न्यूनतम 5 व्यक्ति न पढ़ते हों।
स्वाध्याय मण्डलों—प्रज्ञा संस्थानों की संख्या 10 हजार के लगभग जा पहुंची, उनके माध्यम से प्रज्ञा साहित्य प्रत्येक शिक्षित को घर बैठे, नियमित रूप से बिना मूल्य पढ़ाने—वापिस लेने का क्रम नियमित रूप से चलता रहता है। पुस्तकें, पत्रिकायें, फोल्डर आदि पढ़ाने में इन स्वाध्याय मंडलों की आलोक वितरण प्रक्रिया का असाधारण महत्व भी है।
दीवारों पर आदर्श वाक्य लेखन, घरों में प्रेरणाप्रद आदर्श वाक्य कलेण्डरों की तरह लटकाना एक ऐसा काम है, जिससे उत्कृष्टता का पक्षधर वातावरण बनता है और जन-मानस का अचेतन प्रगतिशीलता का अनुगमन सहज ही करने लगता है।
सस्ते स्लाइड प्रोजेक्टरों के माध्यम से प्रकाश चित्र दिखाने के साथ-साथ युग समस्याओं पर प्रकाश डालने का प्रयास निरन्तर चलता रहता है। एक हजार स्लाइड प्रोजेक्टर औसतन 100 व्यक्तियों को प्रतिदिन इस प्रकाश चित्र-प्रवचन के आधार पर प्रायः 1 लाख जन समुदाय को प्रशिक्षित करते हैं। वर्ष में यह संख्या 600 से भी अधिक जा पहुंचती है। इस योजना को ‘मिनी फिल्म योजना’ नाम दिया जाता है।
टैप रिकार्डरों के माध्यम से युग संगीत और युग सन्देश गली-गली, मुहल्ले-मुहल्ले सुनाये जाते हैं। सत्संग का यह एक आकर्षक, सस्ता एवं प्रभावी तरीका है। लोक शिक्षण की इस प्रक्रिया को ‘मिनी रेडियो’ के नाम से जाना जाता है।
जन्म दिवसोत्सव के माध्यम से हर घर में परिवार निर्माण गोष्ठी की प्रक्रिया तेजी से चली और बहुत ही लोकप्रिय हुई है। इस माध्यम से भी लाखों को हर दिन मिशन के संदेशों—प्रतिपादनों—निर्धारणों से अवगत होने का अवसर मिलता है। जीवन की गरिमा जानने—अपनी महति भूमिका से अवगत हो, क्रियाशील होने का अवसर मिलता है।
स्वाध्याय मंडलों की एक संचालक मंडली पांच सदस्यों की होती है। पांचों अपने संपर्क क्षेत्र के पांच-पांच व्यक्तियों को नियमित रूप से प्रज्ञा साहित्य पढ़ाने-वापिस लेने का उत्तरदायित्व निभाते हैं। साथ ही साहित्य मंगाने के लिए बीस-बीस पैसा प्रतिदिन का अनुदान भी निकालते हैं। इस प्रकार एक रुपया रोज का बजट पांच संचालकों की मंडली अपनी जेब से ही पूरी कर लेता है। हर स्वाध्याय मंडल में कुल मिलाकर तीस सदस्य होते हैं। अब तक बने दस हजार स्वाध्याय मंडलों द्वारा तीस लाख से ऊपर शिक्षित जनों को बिना मूल्य प्रज्ञा साहित्य पढ़ाने का उपक्रम चलता है। वे शिक्षित जन न केवल पढ़ते हैं वरन् कम से कम 5 अशिक्षितों को, उस सामग्री को पढ़कर सुनाते भी हैं। इस प्रकार स्वाध्याय मंडलों के द्वारा 3 लाख पढ़ते और 15 लाख सुनने का लाभ उठाते हैं।
स्वाध्याय मंडल अपने-अपने क्षेत्रों में युग चेतना उत्पन्न करने के लिए घर-घर, गली-मुहल्ले प्रज्ञा पुराण कथा का अवलम्बन लेते हैं। प्रज्ञा पुराण में उन प्रगतिशील कथा-गाथाओं का संकलन है, जिनमें आज की समस्याओं को सुलझाने और युग अवतरण की सम्भावनाओं को साकार कर सकने की क्षमता है। इसे व्यास कृत अष्टादश पुराणों में एक नई कड़ी जुड़ने के समान समझा जा सकता है। संस्कृत श्लोक टीका एवं उस सन्दर्भ में भारतीय कला साहित्य—आर्ष ग्रन्थों में उपलब्ध विवरणों का समावेश किया गया है। एक खण्ड छप चुका। दूसरा छपने जा रहा है। 20 वर्षों में इसके 20 खण्ड लिखे जाने एवं प्रकाशित होने की योजना है। पांच खण्डों में सृजन का कार्य हाथ के नीचे है, जिनमें बौद्ध, क्रिश्चियन, इस्लाम, यहूदी, पारसी, ताओ आदि धर्मों की ऐसी ही कथा-गाथाओं का समावेश रहेगा।
मिशन के सुधारात्मक एवं सृजनात्मक कार्यक्रम बहुमुखी हैं। उनमें शारीरिक, मानसिक, आर्थिक, सामाजिक, धार्मिक क्षेत्र की सभी समस्याओं पर प्रकाश डालने और समाधान खोजने का प्रयत्न चलता है। किन्तु थोड़े से रचनात्मक कार्य ऐसे हैं, जिन्हें प्रमुखता दी गई है और उन्हें तत्काल हाथ में लेने, कार्यान्वित करने के लिए कहा गया है। ऐसे कार्यक्रमों में कुछ सृजनात्मक हैं, कुछ सुधारात्मक।
सृजनात्मकों में प्रौढ़ शिक्षा विस्तार के लिए पुरुषों की रात्रि पाठशालाओं और महिलाओं की अपराह्न शालायें बड़ी संख्या में चलाई जा रही हैं। स्कूली समय के उपरान्त छात्रों को निर्धारित पाठ्यक्रम पक्के कराने की दृष्टि से बाल शालायें भी इन जन जागृति केन्द्र के माध्यम से चलता है, जिनमें बिना फीस ट्यूशन पढ़ाने की व्यवस्था है। साथ ही छात्रों में सुसंस्कारिता बढ़ाने की दृष्टि से उन्हें और भी बहुत कुछ कहा—समझाया जाता है। वृक्षारोपण, हरीतिमा संवर्धन, घरेलू शाक वाटिका, छतवाड़ी, छप्परवाड़ी, आंगनवाड़ी की स्थापना, तुलसी का घरों में आरोपण उत्साह पूर्वक चलाया जा रहा है। सामूहिक श्रमदान से स्वच्छता अभियान चलता है। विशेषतः मानवी मल-मूत्र को खाद के रूप में बदलने पर बहुत जोर दिया गया है। स्वास्थ्य सम्वर्धन की दृष्टि से गांव-गांव व्यायामशालायें स्थापित की जा रही हैं और खेलकूदों की नियमित व्यवस्था की जा रही है। फर्स्ट एड, धात्री कला, शिशुपोषण, स्काउटिंग, रोगी परिचर्या की क्रमबद्ध शिक्षा चलाने वाले केन्द्र भी खुलते चले जा रहे हैं। सहकारी गृह उद्योगों के लिए विशेष रूप से उत्साह उभारा जा रहा है।
जिन दुष्प्रवृत्तियों के उन्मूलन का काम हाथ में लिया गया है, उनमें शादियों में होने वाले अपव्यय एवं दान-दहेज के विरोध को प्राथमिकता दी जा रही है। जाति-पांति के आधार पर ऊंच-नीच की मान्यता, पर्दा प्रथा, मृतक भोज, फैशन, जेवर, नशेबाजी, व्यवसाय जैसी कुरीतियों को उखाड़ने के लिए आक्रोश भरा वातावरण उत्पन्न किया जा रहा है। उन्हें छोड़ने की प्रतिज्ञायें कराई जाती हैं तथा इनके लिए आग्रह करने वालों के विरुद्ध असहयोग, विरोध, संघर्ष खड़ा करने के लिए उत्साह उभारा जा रहा है।
उपरोक्त सृजनात्मक और सुधारात्मक प्रक्रिया इन दिनों द्रुतगति से अग्रगामी बन रही है। थोड़ी भी जड़ें और मजबूत होने पर ऐसे अन्य कार्य बड़े पैमाने पर हाथ में लिए जायेंगे जिनमें लोक-मानस के परिशोधन-परिष्कार एवं सत्प्रवृत्ति-सम्वर्धन में सहायता मिलती है। देश की हर भाषा में प्रज्ञा-साहित्य छापने तथा फिल्में बनाने की बड़ी योजनायें उस समय के लिए सुरक्षित रखी गई, जबकि उपयुक्त साधन जमा हो सके।
बसंत पर्व 1984 से वीडियो योजना के माध्यम से जन-जन तक युग चेतना का संदेश पहुंचाने का काम सम्पन्न किया जा रहा है। इससे न केवल प्रज्ञा परिजनों में एक दूसरे के कार्यों से प्रेरणा मिली है, अपितु विश्व व्यापी प्रज्ञाअभियान के क्रियाकलापों से एक विस्तृत जन समुदाय को अवगत कराने-प्रज्ञा आलोक फैलाने में मदद मिली हैं।
----***----

अध्यात्म और विज्ञान की समन्वित शोध-साधना
*******

जिस प्रकार राजतंत्र और धर्मतन्त्र के दो पहियों पर भौतिक और अध्यात्मिक क्षेत्र का प्रगति रथ गतिशील होता है। उसी प्रकार भौतिक विज्ञान और आत्मविज्ञान की दो महान् उपलब्धियां मनुष्य के बहिरंग और अंतरंग जीवन की आवश्यकताओं—समस्याओं का समाधान करती हैं। दोनों का समान महत्व है। दोनों ही अनिवार्य रूप से आवश्यक हैं। इसे समय का दुर्विपाक ही कहना चाहिए कि इन दिनों भौतिक विज्ञान ही सब कुछ है, उसी की प्रामाणिकता एवं मान्यता है। आत्म विज्ञान—भ्रान्तियों, विभूतियों और विडम्बनाओं के जाल-जंजाल में फंसकर अपनी गरिमा, उपयोगिता गवां बैठा और उपहासास्पद, तिरस्कृत, अविश्वस्त स्थिति में रहकर मौत के दिन पूरे कर रहा है। बढ़ते हुए विज्ञानवाद, बुद्धिवाद, अर्थवाद ने उच्छृंखलता का ऐसा माहौल बनाया है, जिसमें आदर्शवादी तत्वज्ञान की जड़ें हिलने लगी हैं। परमात्मा-आत्मा का अस्तित्व भौतिकवादी विज्ञान और दर्शन ने एक साथ अस्वीकारा है, फलतः जन-मानस ने प्रत्यक्ष या परोक्ष रूप से आदर्शवादी मर्यादाओं को अपनाने से इन्कार कर दिया है। यही है वह आस्था संकट, जिसके कारण हर क्षेत्र में अदूरदर्शी, अविवेक ने जड़े जमा ली हैं और अवांछनीय गतिविधियां अपनाये जाने के कारण अनेकानेक विपत्तियां-विपदायें सामने हैं। विश्व-विनाश जैसी परिस्थितियां बनती जा रही हैं।
आवश्यक समझा गया है कि अध्यात्म विज्ञान के तत्व दर्शन पक्ष को आज के स्वीकृत सिद्धान्तों के आधार पर सही सिद्ध करके दिखाया जाय। पुरातन काल में शास्त्र-प्रतिपादनों और आप्त वचनों को श्रद्धा के आधार पर सहज अपना लिया जाता था, पर अब वैसी स्थिति नहीं रही। अब तर्क, तथ्य, प्रमाण और भौतिक विज्ञान की साक्षी बिना कोई बात गले नहीं उतरती। इसलिए आवश्यक समझा गया है कि अध्यात्म के तत्वदर्शन को बुद्धिवाद-प्रत्यक्षवाद की कसौटी पर भी खरा सिद्ध करने का प्रयत्न किया जाए ताकि अश्रद्धा के वर्तमान लोक-मानस को भी उच्छृंखलता से विरत होने—आदर्शवादी देवपरम्परा अपनाने के लिए सहमत किया जा सके।
पदार्थ विज्ञान दैत्य है और अध्यात्म विज्ञान देव। उनमें विरोध विग्रह रहने पर दोनों की ही हानि है। पौराणिक गाथाओं में देवासुर संग्राम के कारण पहुंची अपार क्षति का वर्णन है। ऐसा ही इन दिनों भी हो रहा है। यदि अध्यात्म ने विज्ञान का सहयोग लिया होता और विज्ञान ने अध्यात्म का आदेश स्वीकार किया होता, तो समन्वय के आधार पर ऐसी स्थिति बनती, जिससे मनुष्य में देवत्व और धरती पर स्वर्ग का अवतरण दिवा स्वप्न न रहकर, इन्हीं आंखों के सामने प्रत्यक्ष विद्यमान रहता। पुरातन काल की समुद्र-मंथन कथा यही दर्शाती है कि यदि देव और दैत्य—अध्यात्म और विज्ञान—ब्रह्माण्ड और जीव—समुद्र का सहयोग पूर्वक मंथन करें, तो कथित उपलब्धियों का सामयिक संस्करण नये सिरे से विनिर्मित हो सकता है। उन दिनों मात्र 14 रत्न निकले थे। इन दिनों उस प्रक्रिया को सही रीति से अपनाये जाने पर कितने ही रत्न निकल सकते हैं, जिनके आधार पर सर्वत्र अमृत वर्षा होने लगे और सुख-साधनों से भरा-पूरा सतयुग हर आंगन में क्रीड़ा-कल्लोल करने लगे।
अध्यात्म और विज्ञान का पारस्परिक समर्थन, समन्वय और एकान्वय ऐसा कार्य है, जो परोक्ष स्तर का होते हुए भी प्रत्यक्ष की सभी समस्याओं को सुलझाने और सभी आवश्यकताओं को पूरा कर सकने में समर्थ हो सकता है।
कार्य की महत्ता और उपयोगिता तो अनेकों ने स्वीकारा है और उसे करने की आवश्यकता पर भी बल दिया है। सन्त विनोबा इस समन्वय पर बहुत जोर देते और मनीषियों को इस प्रतिपादन का उत्तरदायित्व उठाने के लिए आमन्त्रित करते रहे। ऐसा अन्यान्यों ने भी किया और कहा है, किन्तु अब तक यह बन नहीं पड़ा कि इस महान प्रयोजन को पूरा करने के लिए कोई समर्थ तन्त्र आगे आये और उसे प्राण-प्रण से पूरा करने का बीड़ा उठाये— उत्तरदायित्व निभाये।
इसे कर गुजरने का कार्य प्रज्ञा अभियान की ब्रह्मवर्चस् शोध शाखा ने अपने कंधे पर उठाया है। उसके दार्शनिक अनुसन्धान इसी महान् प्रयोजन को सम्पन्न करने के लिए अर्जुन के मत्स्य वेध जैसा लक्ष्य साधकर अपनी समस्त चेतना को केन्द्रित कर रहे हैं। इस दिशा में जो मणि-मुक्तक हाथ लगते हैं, वे अखण्ड ज्योति एवं युग निर्माण योजना के पृष्ठों पर तथा पुस्तकों के रूप में प्रकाशित होते रहते हैं। भविष्य में इसे और भी अधिक सुव्यवस्थित रूप से अग्रगामी बनाने का संकल्प है। साधना शक्ति के अनुरूप कार्य विस्तार होना सुनिश्चित है। आशा की जानी चाहिए कि नई बुद्धिवादी पीढ़ी को, उनकी प्रिय शैली में अध्यात्म विज्ञान को स्वीकार्य बनाया जा सकेगा और श्रद्धालुओं की भांति तार्किक भी समान रूप से शालीनता अपनाने में ही अपना कल्याण अनुभव करेंगे।
पुरातन काल में अध्यात्म और विज्ञान के समन्वय में तीन शक्ति-स्रोत उपलब्ध किये गये थे। उनके आधार पर मनुष्य ने देवोपम क्षमतायें हस्तगत की थीं। आज उन लोगों की स्थिति लुप्तप्राय एवं विकृत स्तर की बन गई है। नवयुग के अनुरूप उन्हें पुनर्जीवित करने और पुरातन काल जैसी सतयुगी भूमिका निभा सकने में समर्थ बनाने का निश्चय किया और कदम उठाया गया है।
यह तीन विज्ञान हैं (1) मंत्र विज्ञान (2) यज्ञ विज्ञान (3) परोक्ष विज्ञान। मन्त्र विज्ञान में परिष्कृत व्यक्तित्वों से निःसृत होने वाली वाक् शक्ति का उच्चस्तरीय उपयोग है। शब्दशक्ति जड़ और चेतन को प्रभावित करने वाली असाधारण शक्ति है। इसका उपयोग कर सकने वाले श्रृंगी ऋषि की तरह दशरथ की गोद में चार देव मानव बिठाने वाले वरदान और परीक्षित को तक्षक का ग्रास बनाने वाले अभिशाप दे सकते थे। मन्त्र शक्ति से आत्मोत्कर्ष, समृद्धि संवर्धन और वातावरण परिशोधन जैसे महत्वपूर्ण कार्य हो सकते हैं, किन्तु मंत्र में मात्र शब्दोच्चारण पर निर्धारित विधि-विधान ही सब कुछ नहीं है। उसके प्रयोक्ता को तप साधना द्वारा अपनी प्रसुप्त शक्तियां भी इतनी लगानी पड़ती कि वह स्वयं अष्टधातु से बनी तोप की भूमिका निभाये और मन्त्र की गोली-बारूद की तरह सही निशाने पर प्रयुक्त करके अभीष्ट लाभ उपलब्ध करें।
गायत्री विज्ञान को प्रकारांतर से इस मंत्र विद्या का—शब्द-शक्ति का—उच्चस्तरीय अनुसन्धान करने के लिए हाथ में लिया गया है। गुरुदेव अपने समय के सफल महामान्त्रिक हैं। उनके तत्वावधान में यह शोध-प्रयोग क्रमिक गति से सफलता पूर्वक चल रहा है।
दूसरा यज्ञ विज्ञान है। इसमें अग्नि ऊर्जा का उच्चस्तरीय उपयोग होता है। अग्निहोत्र में अग्नि पूजा ही नहीं, उसका रहस्यमय प्रयोग भी सम्मिलित है। शारीरिक रोगों का निवारण—मानसिक विकृतियों का सन्तुलन—वनस्पतियों और प्राणियों का उत्कर्ष—अन्तरिक्ष में प्राण-पर्जन्य का अभिवर्षण—प्रदूषणों का संशोधन—वातावरण में दिव्य तत्वों का सम्वर्धन जैसे अनेक प्रयोजन यज्ञ विज्ञान से सधते हैं। इस लुप्तप्राय विज्ञान का नए सिरे से अनुसंधान एवं निर्धारण इन दिनों चल रहा है।
इस यज्ञ विज्ञान के साथ-साथ जड़ी-बूटियों की दिव्यशक्ति को सूक्ष्मीकृत औषधि के रूप प्रयोग करने का भी एक पक्ष है। यज्ञ में उन्हें वायुभूत बना कर प्रयुक्त किया जाता है। स्वास्थ्य सम्वर्धन में उनका चिकित्सा जैसा उपयोग है। च्यवन ऋषि को कायाकल्प और लक्ष्मण को नवजीवन उन्हीं के आधार पर मिला था। सोमपान के आधार पर ऋषियों को देवत्व प्राप्त होता था। आयुर्वेद का ढांचा इसी आधार पर खड़ा है। इन दिनों जड़ी-बूटियों के क्षेत्र में शोध-अनुसंधान, प्रयोग-परीक्षण, नियन्त्रण-निर्धारण न रहने से वे पंसारियों के यहां सड़ी-गली स्थिति में, किसी के स्थान पर कोई मिलने के रूप में अंधेर चल रहा है। इस मिशन का चरक, वाग्भट्ट स्तर का नवीन अनुसन्धान ब्रह्मवर्चस् शोध प्रक्रिया के अन्तर्गत चल रहा है। समर्थ प्रयोगशालायें खड़ी की गई हैं। जड़ी-बूटी उद्यान लगाये गए हैं।
तीसरा परोक्ष विज्ञान वह है, जिसमें अपनी पृथ्वी को अन्तर्ग्रही आदान-प्रदान का लाभ मिलता है। ब्रह्माण्डीय ऊर्जा का सामान्य रूप से और सौर मण्डल के ग्रह-गोलकों का विशेष रूप से पृथ्वी को अनुदान मिलता है। इसी कारण वह वर्तमान में ऐसी स्थिति में बनी हुई है, जिसमें विज्ञात ग्रह-नक्षत्रों में से अन्य कोई दृष्टिगोचर नहीं होता। यह सौभाग्य उसे परोक्ष जगत से प्राप्त हो सका है।
ब्रह्माण्डीय ऊर्जा का सौर मण्डल के ग्रहों उपग्रहों द्वारा कब, कहां कितना, किस स्तर का अनुदान किस प्रकार मिलेगा, उसकी जानकारी ज्योतिष विज्ञान के आधार पर मिलती है। यदि उसका सही ज्ञान हो, तो उस आधार पर सम्भावित विपत्तियों से बचा जा सकता है। मुहूर्त विद्या और जन्म कुण्डली का आधार, इस विज्ञान की सूक्ष्म कला-विकला और पलभा निर्धारण पर अवलम्बित है।
पृथ्वी सूर्य की परिक्रमा 365.25 दिन में पूरी करती है और अपनी धुरी पर भी चौबीस घंटे में घूमती है। काल गणना इस आधार पर सही न बन सकी। वर्ष, मास आदि का वर्तमान निर्धारण समग्र नहीं, लगभग स्तर का है। इसमें अन्तर पड़ता रहता है, जिसे दृश्य गणित के आधार पर हर पांच हजार वर्ष बाद नए सिरे से संशोधन करना पड़ता है। आर्यभट्ट, वराहमिहिर आदि के उपरान्त यह संशोधन किसी ने किया नहीं। इस अभाव की पूर्ति ब्रह्मवर्चस् द्वारा की जा रही है। जन्म कुण्डली के लिए बच्चे के जन्म-स्थान की सही पलभा का ज्ञान होना और उसी आधार पर स्थानीय पंचांग बनना चाहिए। यह आज कहीं होता नहीं, अतएव ज्योतिर्विज्ञान एक प्रकार से मूढ़-मान्यता बन कर रह गया है, इसका नए सिरे से निर्धारण आवश्यक था, वही किया भी जा रहा है।
परोक्ष विज्ञान के अन्तर्गत ब्रह्माण्ड के चेतना क्षेत्र में विद्यमान जीवधारियों की स्थिति का भी ज्ञान उपलब्ध होता है। अदृश्य जगत में देव स्तर के अशरीरी प्राणी भी रहते हैं। इन पितरों—दिव्य चेताओं की अनेक श्रेणियां हैं। दैत्य स्तर के अशरीरी ऐसे भी हैं, जो पृथ्वी एवम् उसके निवासियों पर विपत्ति भी बरसाते हैं। प्रेत-पिशाच इसी स्तर के होते हैं। पृथ्वी के वातावरण तथा प्राणियों को सुख-दुःख देने में इनका भी योगदान होता है। पुराणों में इन अदृश्यों की भली-बुरी कृतियों का अलंकारिक वर्णन है। इस संबन्ध में तथ्यों का नये सिरे से—नये परिप्रेक्ष्य में जानना, देव वर्ग से सम्पर्क साधकर लाभान्वित होना और दैत्य जन्य विग्रहों से आत्म रक्षा करना किस प्रकार संभव हो सकता है—इस परोक्ष विज्ञान को सचेतन स्तर का और ज्योतिर्विज्ञान को अचेतन स्तर का कहा जा सकता है। दोनों के समन्वय से ही समग्र परोक्ष विज्ञान की निर्धारणा होती है। इस विद्या का सांगोपांग अनुसंधान प्रज्ञा अभियान की ब्रह्मवर्चस् शाखा द्वारा किया जा रहा है।
नियन्ता की युग परिवर्तन प्रक्रिया एवं उसका परोक्ष सूत्र संचालन—प्रज्ञा अभियान की निर्धारणाओं और सफलताओं का लेखा जोखा लेने वालों को कार्य-कारण की संगति बिठाने में सफलता नहीं मिल सकती। मानवी प्रयत्नों की एक सीमा है। उसे पार करते हुए अप्रत्याशित परिस्थिति उत्पन्न कर सकना नियन्ता की विधि के सहारे ही संभव हो सकता है। वर्षा काल जैसी सजल हरीतिमा, सर्दी जैसी ठिठुरन, बसंत जैसी मुस्कान, गर्मी जैसी तपन कोई मनुष्य उत्पन्न नहीं कर सकता, भले ही वह कितना ही समर्थ क्यों न हो। आंधी जितना व्यापक बुहारी लगाती है, उतना कर सकना किसी के बस की बात नहीं। हवा पीछे चलती है तो वाहनों से लेकर त्रयोंक की गति बढ़ा देती या सरलता अनुभव होती है। ऐसी अनुकूलताएं पूर्णतया सृष्टा की इच्छा व्यवस्था पर निर्भर रहती हैं। तूफान के साथ उड़ने को सहमत होने वाले तिनके पत्ते तथा धूलि कण आकाश चूमते और अपंग होते हुए भी द्रुतगामी दौड़ लगाते हैं, इसे कौन नहीं जानता।
इतिहास में ऐसे घटनाक्रमों का उल्लेख है, जिनकी संगति कायिक और बौद्धिक क्षमता के साथ नहीं बैठती। हनुमान का पर्वत उखाड़ना, समुद्र लांघना और लंका उजाड़ना उनकी निजी सामर्थ्य से हो सकता था, यह किस प्रकार माना जाय? यदि वे इतने ही समर्थ थे तो अपने स्वामी सुग्रीव को बाली के त्रास से क्यों नहीं छुड़ा सके? अर्जुन यदि सचमुच ही महाबली थे तो द्रोपदी का भरी सभा में अपमान क्यों होने देते? अज्ञातवास के दिनों जिस-तिस की नौकरी करके छिपते-छिपते दिन क्यों गुजारते रहे? इन शंकाओं का कोई बुद्धिसंगत समाधान मिलता नहीं।
टिटहरी द्वारा समुद्र पाटने का प्रयत्न अगस्त ऋषि की सहायता से संभव होना व्यवहार बुद्धि की पहुंच से बाहर है। एक परशुराम धरती पर फैले हुए अवांछनीय तत्वों का इक्कीस बार सफाया करें, और कोई उनके मार्ग में आड़े न आये, इसका क्या तुक? ग्वाल-बालों की सहायता से गोवर्धन उठाना और रीछ-वानरों के कौशल से पुल बांधना भी ऐसा ही बेतुका है।
प्रज्ञा अभियान के आरंभ से लेकर अब तक के इतिहास से जिनका निकटवर्ती सम्बन्ध रहा है, उनकी सामान्य बुद्धि आश्चर्यचकित हुए बिना नहीं रह सकती। आज उसकी स्थिति और प्रगति इस स्तर की है कि संसार के महान परिवर्तन प्रस्तुत करने वाले अविस्मरणीय आन्दोलनों में उनकी गणना हो सके। स्थानीय और थोड़ी सी समस्या को लेकर अब तक राजनैतिक, सामाजिक आन्दोलन होते और सृजन संघर्ष के उपक्रम भी चलते रहे हैं, पर ऐसा किसी भी मंच से कदम उठाना तो दूर सोचा तक नहीं गया कि 500 करोड़ मनुष्यों के चिन्तन, चरित्र और व्यवहार में क्रान्तिकारी परिवर्तन करने के लिए कारगर प्रयास कब और किस प्रकार किया जाय?

वस्तुतः चर्म-चक्षुओं से अदृश्य जगत का तूफानी प्रवाह दृष्टि-गोचर नहीं होता। सामान्यजन इसका निमित्त कारण उन्हीं शरीरधारी व्यक्तियों का देखते हैं। सामान्यजन प्रज्ञाअभियान की उपलब्धियों के लिए पूज्य गुरुजी, माताजी की ओर इशारा करते और उनकी तप-साधना को श्रेय देते हैं। अनेकों को जो व्यक्तिगत लाभ मिले हैं और वातावरण बदलने वाले जो प्रयास चले हैं, उनके पीछे इसी युग्म की भावभरी चर्चा करते हैं। पर वस्तुतः बात वैसी है नहीं। यह सदा समझा जाता रहा है कि कठपुतली के खेल में लकड़ी के खिलौने उचकते-मटकते भर हैं, उनके पीछे बाजीगर की सधी हुई अदृश्य उंगलियां काम कर रही हैं। नियन्ता की युग परिवर्तन आकांक्षा की योजना का एक मात्र कारण है। श्रेय किसे कितना मिला यह उसकी और अग्रगमन की साहसिकता पर निर्भर है। गुरुदेव अपने स्थान बदलते रहते हैं ताकि लोगों को अनुभव हो सके कि उनके बिना भी कहीं कुछ रुकता नहीं, वरन् अपने क्रम में बढ़ता ही चला जाता है। जो सोचते हैं कि गुरुजी के न रहने पर प्रज्ञाअभियान लड़खड़ाने लगेगा, उन्हें अपनी आकांक्षा का इस आधार पर समाधान करना चाहिए कि यह किसी व्यक्ति विशेष के पराक्रम, निर्धारण, कौशल का परिणाम नहीं है। जो हुआ है, वह नियन्ता के निर्धारण के अनुसार हुआ है। तूफान अपना रास्ता आप बनाता है। उसका साथ तिनके-पत्ते तक देते हैं। मार्ग में अड़ने वाले विशालकाय वृक्ष उखड़ते और रेतीले टीले हवा में उड़ते और सत्ता समाप्त करते हैं। शीत, ग्रीष्म और वर्षा का बदलता मौसम जब परिस्थितियों में आश्चर्यजनक परिवर्तन करता है, तो कोई कारण नहीं कि अदृश्य जगत में चल रहा नियन्ता का प्रेरणा प्रवाह उसके लिये उपयुक्त आधार खड़ा न कर सके। प्रज्ञाअभियान की अद्यावधि सफलताओं को इसी दृष्टि से देखा और भावी सम्भावनाओं का अनुमान इसी आधार पर लगाया जाना चाहिए।
----***----

गायत्री-तीर्थ एवं उसका ऋषि तंत्र
*******

शांति-कुंज के रूप में गायत्री-तीर्थ की अभिनव स्थापना प्रज्ञा-अभियान मिशन के प्रवर्तक युग निर्माण योजना के संस्थापक पं. श्रीराम शर्मा आचार्य द्वारा 1971 में की गयी, जब वे गायत्री तपोभूमि मथुरा का कार्यभार कुछ वरिष्ठ कार्यकर्ताओं के कंधों पर छोड़कर एक वर्ष के लिये हिमालय प्रवास हेतु यहां आए। प्रवास से लौटने के बाद वे एवं उनकी सहधर्मिणी माता भगवती देवी एक ऋषि युग्म की तरह इस तंत्र का सूत्र संचालन कर रहे हैं जो सारे विश्व में क्रियारत है। भारत में 2400 प्रज्ञा संस्थानों एवं 10000 स्वाध्याय मंडलों तथा 74 देशों में स्थित प्रवासी परिजनों के माध्यम से धर्मतंत्र से लोक शिक्षण की सत्प्रवृत्तियां क्रियान्वित हो रही हैं। युग शिल्पियों की ढलाई का कार्य नव निर्माण की इस बेला में शान्तिकुंज के साधना सत्रों में सम्पन्न हो रहा है। ब्रह्मवर्चस् के माध्यम से लेखनी तंत्र द्वारा विचार क्रान्ति का सरंजाम जुटाया गया है, एवं वैज्ञानिक शोध प्रयासों द्वारा अध्यात्म प्रतिपादनों एवं साधना अनुशासनों के प्रयोग परीक्षण का अभिनव कार्य हाथ में लिया गया है जो अपने आप में अद्भुत है।
हिमालय के उत्तराखण्ड क्षेत्र से पुरातन काल में जो ऋषिकल्प गतिविधियां सम्पन्न होती थीं उन्हें ही आधुनिक रूप में आज की परिस्थितियों के परिप्रेक्ष्य में इस ऋषितंत्र द्वारा संचालित क्रियान्वित किया जा रहा है। प्रज्ञावतरण की इस वेला में इस मिशन के प्रयासों का अपना विशेष महत्व है। इसे हर दूरदर्शी समझता व हाथ बटाने का प्रयास करता है।
----***----

*समाप्त*

